
საქართველოს მთავრობის 
განკარგულება N



2017 წლის                                ქ. თბილისი

ავსტრალიის თანამეგობრობასა  და საქართველოს მთავრობას შორის ხელშეკრულების გაფორმების მიზნით გასატარებელი ღონისძიებების შესახებ
1. მოწონებულ იქნეს ავსტრალიის თანამეგობრობასა და საქართველოს მთავრობას შორის შორის  გასაფორმებელი ხელშეკრულება.  
2. „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის 27-ე მუხლის გათვალისწინებით, ამ განკარგულების პირველი პუნქტით გათვალისწინებულ ხელშეკრულებას საქართველოს მთავრობის სახელით ხელი მოაწეროს საქართველოს შრომის, ჯანმრთელობისა და სოციალური დაცვის მინისტრმა. 
3. ამ განკარგულების პირველი პუნქტით გათვალისწინებულ ხელშეკრულებაში შესაბამისი პირობების დაზუსტება, მასში ცვლილებებისა და დამატებების შეტანა ან ხელშეკრულების მოქმედებასთან დაკავშირებული სხვა საკითხების კორექტირება მის ხელმოწერამდე ან ხელმოწერის შემდეგ  გადაწყდეს ხელმომწერ პირთა შეთანხმებით, საქართველოს მთავრობასთან დამატებით შეთანხმების გარეშე. 


      პრემიერ-მინისტრი                                                                გიორგი კვირიკაშვილი

       
  




განმარტებითი ბარათი

ავსტრალიის თანამეგობრობასა  და საქართველოს მთავრობას შორის ხელშეკრულების გაფორმების მიზნით გასატარებელი ღონისძიებების შესახებ

	
        1. ინფორმაცია სამართლებრივი აქტის პროექტის შესახებ

       განკარგულების პროექტის მომზადება განპირობებულია შემდეგი გარემოებით:
  „თამბაქოს კონტროლის შესახებ“ საქართველოს კანონის შესაბამისად საქართველოს შრომის, ჯანმრთელობისა და სოციალური დაცვის სამინისტრომ 2018 წლის 1 მაიასამდე  უნდა დაამტკიცოს თამბაქოს ნაწარმის კოლოფზე/ბლოკსა და შეფუთვაზე მისათითებელი სამედიცინო გაფრთხილების ნიმუშები, რომელიც უნდა მოიცავდეს თამბაქოს მოწევის მავნებლობის შესახებ გამაფრთხილებელი წარწერის შესაბამის პიქტოგრამას. ამასთან, თამბაქოს ნაწარმის შეფუთვაზე სამედიცინო გაფრთხილებებით მიღებული საზოგადოებრივი ჯანმრთელობის ეფექტის მაქსიმუმამდე გაზრდის მიზნით, საქართველოში, მსგავსად ბევრი სხვა ქვეყნისა, მიზანშეწონილია დაინერგოს ყველაზე წამყვანი სახელმწიფოების მიერ შემუშავებული და დანერგილი უახლესი გრაფიკული გამოსახულებები.

აღნიშნულ საკითხთან დაკავშირებით, სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის ორგანიზებით, გაიმართა კონსულტაციები ჯანმრთელობის მსოფლიო ორგანიზაციის (ჯანმო) ევროპის რეგიონულ ოფისსა და თამბაქოს ჩარჩო კონვენციის სამდივნოსთან, რის შედეგადაც გადაწყდა, რომ გრაფიკული სამედიცინო გაფრთხილებების (პიქტოგრამების)  გამოყენების უფლება ეთხოვოს ავსტრალიისა და კანადის მთავრობებს.
ჯანმო-ს შუამდგომლობით მოხდა ავსტრალიის მთავრობის შესაბამის უწყებასთან დაკავშირება და შეირჩა 7 გრაფიკული სამედიცინო გამოსახულება (პიქტოგრამა), რომლებიც ყველაზე მეტად შეესაბამება საქართველოს კონტექსტს. ყოველივე ზემოხსენებულის გათვალისწინებით  საჭიროა ავსტრალიის მთავრობასთან გაფორმდეს შესაბამისი  დოკუმენტი. 

უნდა აღინიშნოს, რომ „თამბაქოს კონტროლის შესახებ“ საქართველოს კანონის მე-6 მუხლის მე-3 პუნქტის მიხედვით (რომელიც უნდა ამოქმედდეს 2018 წლის 1 მაისიდან)  საქართველოს მთავრობა ამტკიცებს ძირითადი სამედიცინო გაფრთხილების 3 ნიმუშს, დამატებითი სამედიცინო გაფრთხილების 9 ნიმუშს და შესაბამისი პიქტოგრამის 9 ნიმუშს, ტექსტობრივი წარწერის 1 ნიმუშს, შესაბამისი საინფორმაციო ფურცლის ფორმებს, საკონტაქტო ტელეფონის ნომერს, აგრეთვე სამედიცინო გაფრთხილების კომპიუტერულ შრიფტსა და ზომას, გამოსახულების ხარისხის შესაბამის პარამეტრებს.

	2. პროექტის მიღებით გამოწვეული საფინანსო-ეკონომიკური შედეგების გაანგარიშება

განკარგულების პროექტის მიღება სახელმწიფო ბიუჯეტიდან დამატებითი ხარჯების გამოყოფას არ ითვალისწინებს.

	3. პროექტის მოსალოდნელი შედეგები	
განკარგულებით გათვალისწინებული ხელშეკრულების ხელმოწერა ხელს შეუწყობს „თამბაქოს კონტროლის შესახებ“ საქართველოს კანონის დროულ აღსრულებას, რომლითაც შესაძლებელი გახდება თამბაქოს ნაწარმის კოლოფზე/ბლოკსა და შეფუთვაზე მისათითებელი უახლესი გრაფიკული სამედიცინო გაფრთხილებების (პიქტოგრამების) დატანება. 

	4. პროექტის განხორციელების ვადები 

პროექტით გათვალისწინებული ღონისძიებები განხორციელდება განკარგულების ხელმოწერისთანავე.


	5. პროექტის ავტორი და წარმდგენი 
	პროექტის ავტორი და წარმდგენია - საქართველოს შრომის, ჯანმრთელობის და სოციალური დაცვის სამინისტრო.

